
SUD-HUQUQ SOHASIDA AMALGA 
OSHIRILAYOTGAN ISLOHOTLARNING INSON 

MANFAATLARIGA TAʼSIRI

Majidov Muslimbek Maxamadjon oʻgʻli
Toshkent davlat yuridik universiteti 1-bosqich magisrtanti

Annotatsiya. Ushbu maqolada Oʻzbekiston Respublikasi sud-huquq tizimida soʻnggi yillarda amalga oshirilgan keng 
qamrovli islohotlar tahlil qilinadi. Mazkur islohotlar sud hokimiyatining mustaqilligini taʼminlash, odil sudlov samaradorligini 
oshirish, fuqarolarning huquq va qonuniy manfaatlarini ishonchli himoya qilish, shuningdek sud faoliyatining shaffofligi va 
ochiqligini taʼminlashga qaratilgan. Maqolada Sudyalar oliy kengashi faoliyatining takomillashtirilishi, Oliy sud tizimidagi 
oʻzgarishlar, iqtisodiy sudlar va dastlabki eshituv instituti joriy etilishi, sudyalikka nomzodlarni tanlov asosida ishga qabul 
qilish mexanizmi, shuningdek “Bir sud – bir instansiya” tamoyilining tatbiqi kabi muhim yangiliklar yoritilgan. Shu bilan 
birga, maqolada inson huquqlarini himoya qilish, qamoqqa olish va tergov muddatlarini qisqartirish, jinoyat ishlarini 
qoʻshimcha tergovga qaytarish institutini bekor qilish kabi chora-tadbirlarning sud-huquq tizimidagi oʻrni va ahamiyati 
koʻrib chiqilgan. Mualliflar sud-huquq sohasidagi amalga oshirilgan islohotlar inson huquqlari ustuvorligini taʼminlash, odil 
sudlovni barqarorlashtirish va aholining sud tizimiga boʻlgan ishonchini oshirishga xizmat qilayotganini ilmiy asoslangan 
tarzda tahlil qilgan.

Kalit so‘zlar: sud-huquq tizimi, odil sudlov, sud hokimiyati, sudyalik mustaqilligi, inson huquqlari, Sudyalar oliy kengashi, 
iqtisodiy sudlar, huquqiy islohotlar.
Abstract. This article analyzes the recent reforms in the judicial and legal system of the Republic of Uzbekistan. The 
reforms aim to ensure the independence of the judiciary, enhance the effectiveness of fair trials, and protect the rights 
and legal interests of citizens. Key measures include the establishment of the Supreme Council of Judges, the merger 
of the Supreme Court and Supreme Economic Court, the introduction of economic courts and the preliminary hearing 
institute. The selection of candidates for judicial positions through a competitive process, the principle of “One Court – 
One Instance,” as well as measures to reduce detention and preliminary investigation periods, contribute to strengthening 
fair justice. These reforms enhance the protection of human rights, increase public trust in the judicial system, and ensure 
the supremacy of law.

Keywords: judicial system, fair trial, judiciary, judicial independence, human rights, Supreme Council of Judges, economic 
courts, legal reforms.
Аннотация. В статье анализируются недавние реформы судебно-правовой системы Республики Узбекистан. 
Реформы направлены на обеспечение независимости судебной власти, повышение эффективности справедливого 
судопроизводства и защиту прав и законных интересов граждан. Основные меры включают создание Верховного 
совета судей, объединение Верховного суда и Верховного хозяйственного суда, введение экономических судов и 
института предварительного слушания. Отбор кандидатов на должности судей через конкурсную систему, принцип 
«Один суд – одна инстанция», а также меры по сокращению сроков содержания под стражей и предварительного 
расследования способствуют укреплению справедливого судопроизводства. Эти реформы способствуют защите 
прав человека, повышению доверия общества к судебной системе и обеспечению верховенства закона.

Ключевые слова: судебная система, справедливое судопроизводство, судебная власть, независимость судей, 
права человека, Верховный совет судей, экономические суды, правовые реформы.

Soʻnggi yillarda Oʻzbekistonda barcha sohalar qatori sud-huquq yoʻnalishida ham keng koʻlamli islohotlar 
amalga oshirildi. Xususan, “Sud-huquq tizimini yanada isloh qilish, fuqarolarning huquq va erkinliklarini ishonchli 
himoya qilish kafolatlarini kuchaytirish chora-tadbirlari toʻgʻrisida”gi Farmon qabul qilinib, unda belgilangan 
vazifalarni amalga oshirish maqsadida qator kompleks chora-tadbirlar koʻrildi. Ushbu chora-tadbirlar sud-huquq 
sohasidagi islohotlarning yangi bosqichini boshlab berdi. Jumladan, sud hokimiyatining chinakam mustaqilligini 
taʼminlash, odil sudlovni amalga oshirish darajasini oshirish hamda sud-huquq tizimini isloh qilish davlat 
siyosatining asosiy ustuvor yoʻnalishi sifatida belgilandi.

Yagona sud amaliyotini yoʻlga qoʻyish maqsadida Oliy sud va Oliy xoʻjalik sudi faoliyati fuqarolik, jinoiy, 
maʼmuriy va iqtisodiy sud ish yurituvi sohasida birlashtirilib, sud hokimiyatining yagona oliy organi — Oʻzbekiston 
Respublikasi Oliy sudi tashkil etildi. Shuningdek, fuqarolar va tadbirkorlik subyektlarining huquqlari, erkinliklari 
hamda qonuniy manfaatlarini ishonchli himoya qilish maqsadida davlat organlari qarorlari va mansabdor 
shaxslarning gʻayriqonuniy harakatlari (yoki harakatsizligi) ustidan shikoyatlarni koʻrish, yaʼni ommaviy-huquqiy 
munosabatlardan kelib chiqadigan nizolarni hal qilishga vakolatli maʼmuriy sudlar tashkil etildi.

Sudlar tuzilmasi zamon talablariga mos ravishda takomillashtirilib, viloyat va unga tenglashtirilgan fuqarolik 
ishlari, jinoyat ishlari boʻyicha sudlar hamda iqtisodiy sudlar negizida viloyat darajasidagi umumyurisdiksiya 
sudlari tashkil etildi. Shu bilan birga, sudyalarning qatʼiy ixtisoslashuvi saqlab qolindi, bu esa sud jarayonlarining 
sifatini va samaradorligini oshirishga xizmat qiladi.

Investorlar huquqlarini sud orqali himoya qilish tizimini rivojlantirish maqsadida protsessual qonunchilikka 
iqtisodiyot sohasidagi investorlar va davlat organlari oʻrtasidagi investitsiya shartnomalaridan kelib chiqadigan 
nizolar hamda raqobatga oid ishlarning sudlovga taalluqliligiga doir normalar kiritildi. Shu orqali yirik investorlarga 
taalluqli nizolar taraflarning roziligiga koʻra Oliy sudning investitsiyaviy nizolarni va raqobatga oid ishlarni koʻrish 
boʻyicha sudlov tarkibi tomonidan koʻrilishi tartibi belgilandi.

Bundan tashqari, Oʻzbekiston Respublikasi Prezidenti huzuridagi Sudyalarni tanlash va lavozimlarga 
tavsiya etish boʻyicha oliy malaka komissiyasi tugatilib, uning oʻrniga sudyalar hamjamiyatining organi — 
Oʻzbekiston Respublikasi Sudyalar oliy kengashi tashkil etildi. Mazkur Kengash sud hokimiyati mustaqilligining 
konstitutsiyaviy prinsiplariga rioya etilishini taʼminlash va sud tizimining samarali faoliyatini qoʻllab-quvvatlashga 
xizmat qiladi.

Oʻzbekiston Respublikasi Prezidentining 2020-yil 29-dekabr kuni Oliy Majlisga yoʻllagan Murojaatnomasida 
taʼkidlanganidek, soʻnggi toʻrt yil davomida sud-huquq sohasini isloh etish borasida sezilarli va dadil qadamlar 
qoʻyildi. Ushbu yoʻnalishda ustuvor masalalarni hal etish maqsadida 40 dan ortiq qonun, farmon va qarorlar 
qabul qilindi. Bu hujjatlar qonun ustuvorligini mustahkamlash va sud-huquq tizimini yanada isloh qilish 
borasidagi strategik ahamiyatga ega muhim chora-tadbirlar sifatida baholanishi mumkin. Jumladan, sud 
hokimiyatining mustaqilligini taʼminlash maqsadida Sudyalar oliy kengashi tashkil qilindi. Oliy sud va Oliy xoʻjalik 
sudi birlashtirilib, Oliy sud faoliyati takomillashtirildi. Hududlardagi xoʻjalik sudlari iqtisodiy sudlar sifatida qayta 
tashkil etildi va 71 ta tumanlararo, tuman (shahar) iqtisodiy sudiga ishlarni birinchi instansiyada koʻrib chiqish 
vakolati berildi. Shuningdek, sudyalik lavozimida faoliyat yuritish muddati ilk marotaba besh yil, keyin oʻn yil va 
muddatsiz tarzda belgilandi.

Sudlarning moliyaviy, moddiy-texnik masalalarini mustaqil hal qilish vakolatlari adliya organlaridan Oliy 
sudga oʻtkazildi. Jinoyat ishlarini qoʻshimcha tergovga qaytarish instituti bekor qilindi va shaxsning jinoyat sodir 
etishdagi aybdorligi faqat sud jarayonida isbotlangan dalillarga asoslanishi qatʼiy belgilandi. Qiynoqqa solish, 
ruhiy yoki jismoniy bosim oʻtkazish va boshqa zoʻravonlik holatlari qatʼiyan taqiqlandi.

Inson huquqlarini himoya qilishni kuchaytirish va taraflarning tortishuvchanlik tamoyilini amalga oshirish 
maqsadida jinoyat ishlari boʻyicha sudlarda dastlabki eshituv instituti joriy etildi. Sudlar faoliyatining shaffofligi 
va ochiqligini taʼminlash uchun 10 mingdan ortiq jinoyat ishi sayyor sud muhokamalarida koʻrib chiqildi. Shu 
bilan birga, ehtiyot chorasi sifatida qamoqda saqlash va dastlabki tergovning eng yuqori muddatlari qisqartirildi.

Sudyalikka nomzodlarni tanlov asosida ishga qabul qilish mexanizmi ham joriy qilindi. Ilk bor sudyalik 
lavozimiga nomzodlarni tanlash boʻyicha imtihon jarayonlarini onlayn tarzda yoritib borish amaliyoti yoʻlga 
qoʻyildi. Shuningdek, birinchi marotaba sudyalikka tayinlanadigan nomzodlarni koʻrib chiqish muqobillik asosida 
amalga oshiriladi. Bu tizim malakali sudyalar korpusini shakllantirish, sud apparati xodimlarini tayyorlash va sud 
tizimiga boʻlgan ishonchni mustahkamlashga xizmat qiladi. Shu bilan birga, odil sudlovning yuqori darajaga 
koʻtarilishi va sudni haqiqiy “Adolat qoʻrgʻoni”ga aylantirish imkonini yaratadi.

Investitsiyaviy nizolar va raqobatga oid ishlar endilikda faqat iqtisodiy sudlar tomonidan koʻrib chiqiladi. 
Prokurorlarning barcha iqtisodiy sud majlislarida ishtirok etish huquqi bekor qilindi va prokuror faqat qonunda 
nazarda tutilgan hollarda yoki uning daʼvo arizasi bilan qoʻzgʻatilgan ishlarda qatnashishi mumkinligi belgilandi.

Shuningdek, sud ishlarini yuritishda nazorat instansiyasi tugatildi. Ortiqcha sud bosqichlari bekor qilinib, 
“Bir sud – bir instansiya” tamoyili joriy etildi. Tumanlararo sudlarning qarorlari viloyat sudlari tomonidan, viloyat 
sudlarining birinchi instansiya sudi sifatida chiqargan qarorlari esa Oliy sudning sudlov hayʼati tomonidan 
apellyatsiya tartibida qayta koʻrib chiqiladi.

Istiqlol yillarida mamlakatimizda sud-huquq sohasi isloh etilib, sud hokimiyati mustaqilligini taʼminlashga 
qaratilgan huquqiy asoslar yaratildi. Shuningdek, inson huquqlari, erkinliklari va qonuniy manfaatlari ustunligiga 
asoslangan huquqiy tizim shakllandi. Soʻnggi yillarda sud-huquq tizimini yanada takomillashtirish, fuqarolarning 
huquq va qonuniy manfaatlarini ishonchli himoya qilish, odil sudlovni samarali taʼminlash hamda sudlarning 
chinakam mustaqilligini kafolatlash borasida izchil ishlar olib borilmoqda.

Ushbu amalga oshirilgan chora-tadbirlar natijasida odil sudlov jarayonida inson huquqlarini himoya qilish 
darajasi yangi bosqichga koʻtarildi. Shu bilan birga, mamlakatimizda olib borilayotgan barcha islohotlar avvalo 

inson manfaatlari, uning ezgu niyatlari va orzu-umidlarini roʻyobga chiqarishga xizmat qilmoqda. Bu esa inson 
huquqlari ustuvorligini va har bir shaxsning davlat himoyasida ekanligini taʼminlaydi. Oʻzbekiston Respublikasi 
Prezidentining 2020-yil 29-dekabrdagi Murojaatnomasida ham inson huquqlari va erkinliklarini kafolatli 
himoya qilish, qonun ustuvorligini taʼminlashga qaratilgan islohotlarning 2021-yilda ham izchil davom ettirilishi 
belgilangan. Muhtaram Prezidentimiz “Adolat – davlatchilikning mustahkam poydevoridir. Adolat va qonun 
ustuvorligini taʼminlashda esa sud hokimiyati hal qiluvchi oʻrinni egallaydi” deb taʼkidlagan. 2021-yildan boshlab 
joriy etilgan “bir sud – bir instansiya” tamoyili sud qarorlarining adolatli, qonuniy va barqarorligini taʼminlashda 
asosiy mezon sifatida belgilandi. Ushbu tamoyil Oʻzbekiston Respublikasi Prezidentining 2020-yil 24-iyuldagi 
“Sudlar faoliyatini yanada takomillashtirish va odil sudlov samaradorligini oshirishga doir qoʻshimcha chora-
tadbirlar toʻgʻrisida”gi PF-6034-son1li Farmoni bilan qonunchilikka joriy etilgan edi.

Natijada amalga oshirilgan islohotlar mamlakatning sud-huquq tizimini sifat jihatidan yangi bosqichga olib 
chiqdi, fuqarolarning huquqlari, erkinliklari va qonuniy manfaatlari ishonchli himoya qilinmoqda hamda aholining 
odil sudlovga boʻlgan ishonchi mustahkamlandi.

